ՀԻՄՆԱՎՈՐՈՒՄ

1. Իրավական ակտի ընդունման անհրաժեշտությունը 
Ներկայացվող նախագծի նպատակը անհուսալի վարկեր ունեցող անձանց տնտեսական ակտիվության խթանման միջոցառման (այսուհետ՝ միջոցառում) շրջանակներում իրավակիրառ պրակտիկայում ծագած խնդիրների լուծումն է։ 

1.1. Կարգավորման հարաբերությունների ներկա վիճակը և առկա խնդիրները
Միջոցառումն իրականացվում է ՀՀ կառավարության 2024 թվականի 12.12.2024թ. N 1990-Լ որոշմամբ (այսուհետ՝ Որոշում) սահմանված կարգով:
Իրավակիրառ պրակտիկայում ծագել են  մի շարք խնդիրներ, որոնք լուծելու համար անհրաժեշտ է անդրադառնալ Որոշման կարգավորումներին։ 
Այսպես, Արդարադատության նախարարության քրեակատարողական ծառայության աշխատակիցն առաջարկել էր իրենց ևս ընձեռել միջոցառումից օգտվելու հնարավորություն։ Այս դեպքում հարկ է նկատի ունենալ, որ  նրանց վերաբերող տեղեկատվությունը Հայաստանի Հանրապետության օրենսդրությամբ սահմանված է որպես սահմանափակ օգտագործման ենթակա տեղեկատվություն, որը առկա չէ ՊԵԿ կողմից վարվող՝ եկամտային հարկի, շահութահարկի և սոցիալական վճարի անձնավորված հաշվառման համակարգում (այսուհետ՝ անձնավորված հաշվառման համակարգ)։ Անհրաժեշտություն է առաջացել անդրադառնալ նաև Արդարադատության նախարարության քրեակատարողական ծառայության ծառայողներին։ 
 Խնդրի կարգավորման համար անհրաժեշտ նաև է նշված մարմնի հետ ապահովել տեղեկատվության փոխանակման ծրագրային ապահովում, իսկ իրավական ակտում կատարել համապատասխան փոփոխություններ։
Համաձայն Որոշման N 2 հավելվածի 16-րդ կետի՝ յուրաքանչյուր ամսվա 25-ին տեղեկատվական համակարգի միջոցով ինքնաշխատ եղանակով իրականացվում է շահառուների շտեմարանում առկա տվյալների թարմացում։ Իրավակիրառ պրակտիկայում ի հայտ են եկել բազմաթիվ դեպքեր, երբ տեղեկատվական բազաների միջև տվյալներ փոխանակելիս առաջացած տեխնիկական վրիպակների (հիմնականում «ԱՔՌԱ Քրեդիտ Ռեփորթինգ» փակ բաժնետիրական ընկերության (այսուհետ՝ վարկային բյուրո) տեղեկատվական բազայից ստացվող տվյալներում) արդյունքում շահառուների աջակցության իրավունքը դադարեցվել է: Ընդ որում, այս դեպքում այդ իրավունքը վերկանգնելու և աջակցության տրամադրումը շարունակելու ընթացակարգեր Որոշմամբ նախատեսված չէ։ Խնդրի կապակցությամբ շահառուներից ևս ստացվել են դժգոհություններ:
Ուսումնասիրությամբ բացահայտվել է, որ տեխնիկական վրիպակների արդյունքում 512 շահառուների մասով առկա է շուրջ 28 մլն դրամ ավել հատկացում։ Խնդիրն առաջացել այն պատճառով, որ վարկային բյուրոն տրամադրել էր տվյալներ միայն մինչև 1 մլն դրամ (այդ թվում՝ հանրագումարով) անհուսալի վարկերի մասով (անկախ 1 մլն դրամից ավելի անհուսալի վարկ ունենալու հանգամանքից), մինչդեռ շահառուն պետք է ունենար միայն անհուսալի վարկեր։ Միջոցառման իրականացման պայմանները հստակեցվել են մայիս ամսին և արտացոլվել են Կառավարության 29.05.2025 թվականի N 686-L որոշման մեջ։  Ավել հատկացումներն առաջացել են փետրվար և մարտ ամիսներին ներկայացված դիմումների հիման վրա, համապատասխանաբար, 2025 թվականի մարտ և ապրիլ ամիսների վճարման ցուցակներով կատարված վճարումների հիմքով։
[bookmark: _GoBack]Գործող կարգով սահմանված է միայն ստորին շեմ՝ 18750 դրամի չափով․ 3 ամիս անընդմեջ շահառուն (շահառուի համար) եկամտային հարկ չհաշվարկ(վ)ելու կամ այդ եռամսյա ժամանակահատվածում յուրաքանչյուր ամիս 18750 դրամից պակաս եկամտային հարկ հաշվարկ(վ)ելու դեպքում աջակցության տրամադրումը դադարեցվում է։ Գործող իրավակարգավորումներով միջոցառման շրջանակներում անձը կարող է ճանաչվել շահառու միայն մեկ անգամ: Միջոցառման իրականացման ընթացքում քաղաքացիների կողմից ստացվել են առաջարկություններ, խնդրելով վերանայել  3 ամիս անընդմեջ շահառուն (շահառուի համար) եկամտային հարկ չհաշվարկ(վ)ելու կամ այդ եռամսյա ժամանակահատվածում յուրաքանչյուր ամիս 18750 դրամից պակաս եկամտային հարկ հաշվարկ(վ)ելու դեպքում աջակցության տրամադրման դադարեցման դեպքում ևս մեկ անգամ դիմելու և շահառու ճանաչվելու հնարավորության տրամադրման հնարավորությունը, պայմանավորված այն հանգամանքով, որ կատարվել է աշխատավարձի բարձրացում:
Ըստ Կառավարության 2025 թվականի սեպտեմբերի 11-ի N 36 նիստի արձանագրության 27‑րդ կետով տրված հանձնարարականի` անհուսալի վարկեր ունեցող անձանց տնտեսական ակտիվության խթանման միջոցառման մասին իրազեկելու, այդ միջոցառումը նրանց հասանելի դարձնելու և ծրագրի դիմելիության ակտիվության բարձրացման բանաձևերի (մեխանիզմների) վերաբերյալ առաջարկություն ներկայացնելու նպատակով կատարվել է խորը վերլուծություն, որի արդյունքներով ՀՀ-ում առնվազն 3 տարվա վաղեմությամբ անհուսալի վարկ (վարկային պարտավորություններ) ունեցող ֆիզիկական անձ հանդիսացող վարկառուների թիվը կազմում է շուրջ 206,000 անձ, որոնցից ողջ են 189,919-ը, այդ թվում՝  149,419 անձ գտնվում  է ՀՀ-ում: 
ՀՀ-ում գտնվող  149,419 անձանցից  31,214-ը ըստ «Եկամտային հարկի, շահութահարկի և սոցիալական վճարի անձնավորված հաշվառման համակարգում» առկա տեղեկատվության՝ հանդիսանում են աշխատանքային պայմանագրի շրջանակներում աշխատանք կատարողներ (աշխատողներ): ՀՀ կառավարության որոշմամբ սահմանված պայմաններին բավարարող պոտենցյալ  շահառուների թիվը կազմում է 21,450 անձ, որոնցից ներկայումս շահառու են 4,715 (միջոցառման ընդհանուր շահառուների թիվը 7,237): Ընդ որում, շահառու դարձածներից 1,660-ը մինչև ծրագրին դիմելը չեն ունեցել ֆորմալ զբաղվածություն, իսկ 1,283-ն ամբողջությամբ մարել են իրենց բոլոր վարկերը և դուրս են եկել ծրագրից։
ՀՀ-ում գտնվող 14,213 (21,450-7,237) անձ միջոցառումից օգտվելու հայտ չի ներկայացրել: Եթե հաշվի առնենք այն հանգամանքը, որ 21,450 անձանցից 18,211-ի դեպքում առկա չէ ՀԿԱԾ-ի կողմից գույքերի նկատմամբ իրականացվող բռնագանձում, ապա ստացվում է՝ 10,984 անձ կարող է, սակայն չի օգտվում միջոցառման ընձեռած հնարավորությունից։ Այս դեպքում ներգրվման կարևոր գործիքը կարող է հանդիսանալ հանրային իրազեկումը, հատկապես այս կատեգորիայի համար միջոցառմանը մասնակցելու  շահավետության  հստակ շեշտադրմամբ։
Միջոցառման հաջորդ խումբ պոտենցիալ շահառուները աշխատող, սակայն նվազագույն աշխատավարձից ցածր եկամուտ ունեցող 9,764 անձինք են։ Ընդ որում, 4,489-ի գույքի նկատմամբ ՀԿԱԾ-ի կողմից բռնագանձում չի իրականացվում։ Այս դեպքում թերևս խնդիրը եկամուտների թերհայտարարագրումն է (կիսաստվերը)։
Միջոցառման ամենամեծ խումբ պոտենցիալ շահառուները ֆորմալ չաշխատող կամ նվազագույն աշխատավարձից ցածր աշխատավարձ ստացող, հաշմանդամության 1-ին կամ 2-րդ խումբ չունեցող մինչև 55 տարեկան 45,274 անձինք են, ում գույքի նկատմամբ ՀԿԱԾ կողմից բռնագանձում չի իրականացվում։ Նրանցից 14,865-ը հաշվառված են Երևանում, 30,394-ը՝ մարզում։
Ստացվում է՝ միջոցառման պոտենցիալ և ամենահավանական շահառուների շրջանակը կարող է լինել շուրջ 45,000 անձ։
Որպեսզի հնարավորություն տրվի այդ անձանց օգտվելու միջոցառումից, հարկ է  հաշվի առնել նաև քաղաքացիների առաջարկները՝ դիմելու ժամկետը վերանայելու անհրաժեշտությունը։ Միջոցառման համար դիմելու ժամկետի երկարաձգումն անհրաժեշտ է նաև Որոշման նախագծով պայմանավորված փոփոխություններն իրականանցնելու համար ողջամիտ ժամկետ սահմանելու անհրաժեշտությամբ:
Բացի դրանից,  նպատակահարմար է ցածր եկամուտների պատճառով ծրագրից դուրս մնացած անձանց  հնարավորություն տալ ևս մեկ անգամ օգտվել միջաոցառումից։
Վերոնշյալ խնդիրները և դրանց լուծման մեխանիզմներն հստակեցնելու նպատակով Աշխատանքի և սոցիալական հարցերի նախարարությունը շահագրգիռ մարմինների՝ Կենտրոնական բանկի, վարկային բյուրոյի և «Նորք» սոցիալական ծառայությունների տեխնոլոգիական և իրազեկման կենտրոն» հիմնադրամի աշխատակիցների հետ իրականացրել է աշխատանքային քննարկումներ:
Նախագիծը մշակվել է այդ քննարկումների արդյունքներով։
Հարկ է նշել նաև, որ 01.12.2025 թ. դրությամբ որոշմամբ հաստատված միջոցառումից օգտվելու համար ներկայացված դիմումներից շուրջ՝ 7237-ը հաստատվել են, որոնցից 462-ը վերջին 3 ամսում ձեռք են բերել ֆորմալ զբաղվածություն (իսկ ծրագրի մեկնարկից՝ շուրջ 1660 անձ):

1.2. Առկա խնդրի առաջարկվող լուծումը 
Հաշվի առնելով վերը նշվածը` առաջարկվում է ընդունել «Հայաստանի Հանրապետության կառավարության 2024 թվականի դեկտեմբերի 12-ի N 1990-Լ որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագիծը։

2. Կարգավորման առարկան
 Նախագծով առաջարկվում է՝
1. Արդարադատության նախարարության քրեակատարողական ծառայության աշխատող անձանց ևս հնարավորություն տալ օգտվելու Որոշմամբ սահմանված միջոցառումից,
2. սահմանել տեղեկատվական բազաների և միջոցառման իրականացման համակարգի տվյալներում, կամ դրանց միջև տվյալների փոխանակման ընթացքում առաջացած տեխնիկական վրիպակների արդյունքներով աջակցության իրավունքը դադարեցված շահառուների աջակցության իրավունքի վերականգնման մեխանիզմներ,
3. սահմանել, որ մինչև սույն որոշումն ուժի մեջ մտնելը տեղեկատվական բազաների միջև ինքնաշխատ եղանակով տվյալների փոխանակման ընթացքում ի հայտ եկած տեխնիկական վրիպակների արդյունքում շահառուի վարկային պարտավորության (պարտավորությունների) մարմանն ուղղված աջակցության ավել վճարված գումարները վարկատուների կողմից պետական բյուջե հետ վերադարձման ենթակա չեն: Ստեղծված իրավիճակը քննարկելիս հարկ է նկատի ունենալ, որ այն շահառուի կամ վարկատուի վարքագծի արդյունք չէ։ Ընդ դրում, միջոցները ծախսվել են միջոցառման նպատակին համահունչ՝ ուղղվել են անձանց վարկերի մարմանը։ Բացի այդ, վարկատուները կատարված հատկացումների հաշվառմամբ կատարել են վարկերի մարումներ, հնարավոր է՝ նաև շահառուների անհուսալի վարկերի գծով կուտակված տույժերի, տուգանքների և վարկի սպասարկման հետ կապված ժամկետանց այլ վճարների 80%-ի չափով ներում։ Ավել վճարված աջակցության գումարների վերադարձը նշանակում է այս ամբողջ գործընթացի վերանայում։ Առանձին դեպքերում նոր դիմումների  հիման վրա անձինք դարձել են կամ կարող են դառնալ միջոցառման շահառուներ։ Այս ամենի հաշվառմամբ հատկացված միջոցների վերադարձը պետական բյուջե նպատակահարմար չէ, 
4. երկարաձգել միջոցառման շրջանակներում (շահառու դառնալու համար) դիմելու ժամկետը երկարացվել է մինչև 2026 թվականի դեկտեմբերի 31-ը,
5. սահմանել բացառություն այն դեպքերի համար, որ 3 ամիս անընդմեջ շահառուն (շահառուի համար) եկամտային հարկ չհաշվարկ(վ)ելու կամ այդ եռամսյա ժամանակահատվածում յուրաքանչյուր ամիս 18750 դրամից պակաս եկամտային հարկ հաշվարկ(վ)ելու դեպքում աջակցության տրամադրման դադարեցման դեպքում ևս մեկ անգամ դիմելու և շահառու ճանաչվելու հնարավորության տրվի,
6. սահմանել ժամկետներ՝ նախագծով առաջարկվող փոփոխությունների ծրագրային ապահովումը մշակելու և ներդնելու համար:

3. Իրավական ակտի կիրառման դեպքում ակնկալվող արդյունքը 
Նախագծի ընդունմամբ կլուծվեն իրավակիրառական պրակտիկայում ծագած խնդիրները: 

4. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
ՀՀ կառավարության 2021-2026 թթ. ծրագրի «4.6 Աշխատանք և սոցիալական պաշտպանություն» բաժնում նախատեսված է, որ «Սոցիալական աջակցության քաղաքականությունը հիմնվելու է սոցիալական կարիքի գնահատման և դրան համաչափ սոցիալական ծառայություն տրամադրելու սկզբունքի վրա՝ խրախուսելով անձի սոցիալ-տնտեսական ակտիվացումը։ Կյանքի դժվարին իրավիճակում հայտնված և աղքատ ընտանիքների կարողությունների և հմտությունների զարգացման միջոցով, զբաղվածության և ինքնազբաղվածության միջոցների ապահովմամբ և աղքատության փուլային հաղթահարման մոդելների կիրառմամբ ընտանիքները դուրս են գալու աղքատությունից։ Նախատեսվում է ավելի շատ ընտանիքների տրամադրել սոցիալական ծառայություններ՝ ավելացնելով ինքնաբավ, արժանապատիվ և սեփական վաստակն ունեցող ընտանիքների թիվը՝ հետզհետե վերացնելով նրանց կախվածությունը պետական աջակցությունից: Աշխատունակ յուրաքանչյուր քաղաքացու աշխատանքի քաջալերումը, խրախուսումը և այս նպատակով անձի հմտությունների ու հնարավորությունների զարգացումը պետության սոցիալական քաղաքականության առանցքն են:»։ 

5. Տեղեկանք
«Հայաստանի Հանրապետության կառավարության 2024 թվականի դեկտեմբերի 12-ի N 1990-Լ որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունման դեպքում լրացուցիչ ծախսերի անհրաժեշտություն չի առաջանա, դրանք նախատեսված են ՀՀ 2026 թվականի պետական բյուջեով (շուրջ 9 մլրդ դրամ)։ Ընդ որում, «Նորք» սոցիալական ծառայությունների տեխնոլոգիական և իրազեկման կենտրոն» հիմնադրամի կողմից համապատասխան տեղեկատվական համակարգում փոփոխությունների մշակման ու ներդրման ծախսերը կատարվելու են արդեն իսկ հատկացված միջոցների հաշվին:
